
Дөньяның төрле почмагына
сибелеп яшәгән милләтебезнең
асыл уллары һәм кызларын нурлы
Казан кунакчыллык күрсәтеп
каршы алды. Казанны тәү тапкыр
күрүчеләр аның гүзәллегенә
сокланды, ә инде милләтебез
мәккәсе белән моңа кадәр таныш
булганнар тарихи ватаннарына янә
аяк басуларына шатлык хисләре
кичерде.

Билгеле булуынча, Бөтендөнья
Татар Конгрессының Төбәкара
иҗтимагый оешмасы Русиянең 68
төбәгендә, якын һәм чит илләрдә
эшләүче 476 татар оешмасын үзенә
берләштерә. Бөтендөнья Татар
Конгрессының Башкарма комите-
ты милли белем бирү һәм фән,
татар этносы, мәдәнияте, эшкуар-
лыгы, дин үсеше, халыкара
мөнәсәбәтләр мәсьәләләре белән
шөгыльләнә. Татарстан прези-
денты указына ярашлы, 1992 елның
июнендә, ягъни моннан нәкъ чирек
гасыр элек, беренче съезд җыела.
Шул вакыттан алып съездга һәр
биш ел саен җыйналалар. 

Съезд эшенең беренче көнендә
дискуссия-фикер алышу мәйдан-
нары эшләде. “Татар эшкуарлыгы
һәм меценатлыгы”  эш мәйданы
200-ләгән кешене үзенә җыйды.
Җанлы сөйләшү 4 сәгатьтән артык
барды. Биредә эшлекле тәкъдим-
нәр яңгырады, киләчәккә бурычлар
билгеләнде. Ә инде меценатлык
эшенә килгәндә, биредә аерым зур
бәхәсләр тумады. “Булдыра алсаң,
ярдәм ит”—эшкуарларның күбесе
шулай итәләр дә диделәр. 

“Made in Tatarstan” порталы
эшчәнлеге белән танышты әлеге
мәйданда фикер алышучылар.  Бу
— татар авылларын саклап калу
проекты. Биредә татарлар өчен
туризм индустриясе мәсьәләсе
кызу бәхәсләр тудырды. Төрле
фикерләр яңгырады. Мәсәлән,
Ырынбурдагы “Идел-Урал” турис-
тик компаниясе һәр елны Казанга
һәм Казахстанга 30 меңләп турист
алып барса, моннан 10 ел элек
эшли башлаган “Хәзинә-тур”
Башкортстан агентлыгы елына 100
мең туристны Казанга сәяхәткә
озата. Мәсьәлә буенча кызыклы
тәкъдимнәр яңгырады: Бөек ефәк
юлы буенча да, Казан буенча да
сәфәрләр оештыру. Әзербайҗан
хатын -кызлары-деле г а тлары
инициативасы да кызыклы булды.
Алар Татарстан белән берлектә
Татарстанда яшәүче туган-
тумачаларны эзләп табу буенча
уртак проект тәкъдим итәләр.
Әзербайҗанда Казаннан күчкән
байтак кеше яши, аларның
тамырларын эзләп табып, тарихи

ватаннарына сәфәр кыласылары
килә икән. Ә менә Америкада
яшәүче милләтәшләребезнең, мил-
ли сәнгать һәм кәсеп белән
якыннанрак танышу өчен, үзлә-
рендә Татар мәдәнияте көннәрен
оештырасылары килә. Татар
дөньясы вәкилләре эшкуарлык һәм
инвестицияләр планында үзаллы
бер-берсе белән очрашырга, туры
килешүләр төзергә, Татарстан
ярдәмен көтеп, кул кушырып
утырмыйча, бер-береңә ярдәм итү
турында сөйләштеләр. Һәм мөмкин
кадәр Бөтендөнья Татар Конгрессы
мөмкинлекләрен киң-рәк
файдаланырга сүз куештылар.

Бераз алга китеп булса да әйтик,
съездның өченче эш көнендә  әлеге
дискуссияләр вакытында
күтәрелгән мәсьәләләрнең кайсы-
берсе Татарстанның икътисади,
сәнәгать һәм инвестицион куәтенә
багышланган презентациясендә
үзенең дәвамын тапты. ТР
инвестицияләр үсеше агентлыгы
җитәкчесе Талия Миңнуллина
сүзләре буенча, республика өченче
ел рәттән Русия рейтингында
беренче урынны ала. Төркия,
Германия, АКШ, Франция—иң эре
инвесторлары булып санала.
Мәсәлән, “Форд” компаниясе
республикада урнашкан җитеште-
рүгә 500 млн. доллардан артык акча
салган. “Kastamonu” төрек
компаниясе шулкадәр акча салган.
Кыскасы, санап китсәк, уңышлы
проектлары байтак.

3 августта Бөтендөнья Татар
Конгрессы VI съездының төп эш

көне булды. Делегатлар иртән
Муса Җәлил исемендәге татар
дәүләт опера һәм балет театрына
җыелдылар. Биредә съездның
пленар утырышы узды. Аның
эшендә Татарстан президенты
Рөстәм Миңнеханов, Татарстан
Дәүләт Киңәшчесе Минтимер
Шәймиев, ТР Дәүләт Советы Рәисе
Фәрит Мөхәммәтшин, ТР премьер-
министры Алексей Песошин, ТР
президенты  аппараты җитәкчесе
Әсхат Сафаров, Бөтендөнья Татар
Конгрессының Башкарма коми-
теты рәисе Ринат Закиров, Казан
мэры Илсур Метшин һәм башкалар
катнашты. 

Съезд кунакларын сәламләп,
Татарстан президенты Рөстәм
Миңнеханов чыгыш ясады.
“Дөньяның төрле почмакларында
сибелеп яшәүче татарлар өчен бу
аеруча мөһим көн, — дип башлады
ул сүзен. — Съезд эшли башлаган
25 ел вакыт эчендә Конгресс
үзенең эшкә сәләтле булуын
күрсәтте һәм үзен татар халкының
теле һәм мәдәнияте, милли
традиция мәсьәләләре буенча
шөгыльләнүче оешма итеп
танытты. Моннан тыш ул милләтне
берләштерүдә мөһим факторга
әверелде”.

Чирек гасыр эчендә бик күп
уңышлы проектлар тормышка
ашырылган. Татарстан Респуб-
ликасы булышлыгында ел саен зур
чаралар үткәрелә. Алар арасында:
Бөтенрусия татар авыллары
эшкуарлары җыены, татар хатын-
кызларының бөтендөнья, “Татар-
станның эшлекле партнерлары”
форумнары, Татар туган якны
өйрәнүчеләр бөтенрусия съезды.
Болар югары дәрәҗәдә үтүче
чаралар. Болардан тыш татар
галимнәре, педагоглары, “Идел
йолдызлары”, “Урал сандугачы”,
“Дуслык җыры”, “Таң йолдызы”,
“Көзге Иртыш моңнары”,  “Себер
татарларының тарихи-мәдәни
мирасы “Искер җыены” халыкара

фестивале, “Татар кызы” халык-
ара бәйгесе, “Татар рухы һәм
каләме” Бөтенрусия журна-
листлар һәм киңкүләм мәгълүмат
чаралары бәйгесе кебек форум-
нар киң билгеле. 2014 елдан алып
“Дөнья” исеме астында интернет-
студия эшли. Моннан тыш радио-
телевидение аша “Татарлар”,
“Халкым минем” тапшырулары,
ай саен дөнья күрүче “Халкым
минем” гәзите татар дөньясының
бай рухын һәм тормышын
яктырталар.

Р.Миңнеханов бүгенге көндә
чит илләрдә аеруча уңышлы
эшләгән оешмаларны атап үтте.
Мәсәлән, Казахстан татарлары
конгрессы, Ташкенттагы татар
иҗтимагый мәдәни-агарту үзәге,
Кыргызстан халыклары ассамбле-
ясенең “Туган тел” берләшмәсе,
Төркия, Финляндия, Канада,
Австралия һәм Кытай татар
иҗтимагый берләшмәләре чит-ят
якларда туган телне һәм
мәдәниятне саклау һәм кадерләү
буенча әһәмиятле эшләр башка-
ралар.  Русия төбәге буенча  исә,
Ульяновск, Чиләбе, Ырынбур,
Әстерхан, Курган өлкәләре,
Чуваш Республикасы, Ново-
сибирск, Саратов һәм Самара
өлкәләре һәм, әлбәттә, Башкорт-
станда бу җәһәттән зур эшләр
башкарыла.

Бу мәсьәләдә  яшьләр арасында
эшләүгә дә зур игътибар бүленә.
Мәсәлән, Бөтендөнья татар
яшьләре форумы елдан-ел попу-
лярлаша. “Бу эш юнәлешен
арытаба да үстерергә кирәк”,—
дип билгеләде Татарстан пре-
зиденты. Әйткәндәй, бу урында
шуны билгелисем килә, съезд
делегатларының уртача яше 55
дип аталды. Съездга юлланганда
яшь делегатлар шактый булыр
әле дигән уйлар туган иде. Чөнки
сүз киләчәк буын турында бара
бит. Съездның алдагы эшендә бу
мәсьәләгә аерым игътибар булыр
дигән өмет бар.

Дөньяның төрле
почмакларында милли
бәйрәмебез сабантуйны
популярлаштыру буенча күп
эшләр эшләнә.  Европа, Бөтен-
русия әһәмиятендәге федераль,
авыл сабантуйлары үткәрелә.
Яңарак кына бу бәйрәм Әстерхан
һәм Пенза өлкәләрендә үткән.
Гомумән, быел сабантуйлар,
ватандашларыбыз тормышында
зур вакыйгага әверелеп,
Русиянең 59 төбәгендә һәм 32 чит
илдә үткән. “Бу Конгресс,
республика, Русия төбәкләре һәм
чит ил властьларының  ярдәме
һәм, әлбәттә инде, татар
активист-ларының тынгысыз
хезмәте нәтиҗәсе”,—дип
билгеләде Рөстәм Миңнеханов. 

“Мин дә
татарның

баласы
2—6 август көннәрендә татар дөньясы шау-гөр килеп
торды — Казан шәһәрендә Бөтендөнья татар
Конгрессының VI съезды узды. аның эшендә илебезнең
43 төбәгеннән һәм 41 чит илдән килгән 800 делегат һәм
279 кунак катнашты. алар арасында Башкортстан
делегациясе иң зурысы дип аталды — съездга
милләтебезнең 70 зыялысы барды.


